
    Naxçıvan Muxtar Respublika-
sında ötən dövrdə aqrar sahədə hə-
yata keçirilən islahatlar öz bəhrəsini
vermiş, məhsul istehsalının həcmi
artırılmışdır. Əkinəyararlı torpaq-
lardan səmərəli istifadə olunması,
yeni torpaq sahələrinin əkin döv-
riyyəsinə qoşulması, mütərəqqi su-
varma metodlarının tətbiqi, texnika
və gübrə təminatı, süni mayalanma
işinə diqqətin artırılması, yeni hey-
vandarlıq, quşçuluq, arıçılıq təsər-
rüfatlarının yaradılması və digər is-
tiqamətlərdə görülən işlər kənd tə-
sərrüfatının yeni inkişaf mərhələsinə
qədəm qoymasına səbəb olmuşdur.
Bu sahədə əldə edilmiş müsbət nə-
ticələrin davamlılığını təmin etmək
məqsədilə Naxçıvan Muxtar Res-
publikası Ali Məclisi Sədrinin 2021-ci
il 29 mart tarixli Sərəncamı ilə
“2021-2025-ci illərdə Naxçıvan
Muxtar Respublikasında kənd tə-
sərrüfatı məhsullarının istehsalı,
emalı və ixracının stimullaşdırıl-
masına dair Dövlət Proqramı” təsdiq
edilmişdir. İkinci rübdə proqramda
nəzərdə tutulan tədbirlərin həyata
keçirilməsinə başlanılmış, kənd tə-
sərrüfatı məhsullarının istehsal, emal
və ixrac potensialının gücləndiril-
məsi diqqət mərkəzində olmuşdur.   
    Muxtar respublikamızda aqrar
sektorun əsas hərəkətverici qüvvə-
lərindən biri bu sahəyə göstərilən
dövlət dəstəyidir. Həm istehsal, həm
də emal prosesinə verilən dəstək
yeni təsərrüfatların və emal müəs-
sisələrinin yaradılması baxımından
stimullaşdırıcı xarakter daşıyır. Ap-
rel-iyun aylarında kənd təsərrüfatı
məhsulları istehsalı, eləcə də hey-
vandarlıq, arıçılıq, bağçılıq təsər-
rüfatlarının, soyuducu anbarın ya-
radılması, süd məhsullarının qab-
laşdırılması məqsədilə 39 layihənin
maliyyələşdirilməsinə 1 milyon 96
min 650 manat həcmində dövlət
maliyyə dəstəyi göstərilmişdir. Yerli
xammal ehtiyatlarından səmərəli
istifadə etməklə idxaldan asılılığın
minimuma endirilməsi, yeni sənaye,
o cümlədən yüksək əlavə dəyər ya-
radan istehsal sahələrinin yaradıl-
ması məqsədilə müxtəlif istiqamətli
layihələrin hazırlanması davam et-
dirilmişdir. İkinci rübdə muxtar res-
publikada 13 heyvandarlıq, 4 arı-
çılıq, 1 quşçuluq, 1 bağçılıq, 1 isti-

xana, 1 tingçilik təsərrüfatının və
2 soyuducu anbarın yaradılması,
4 heyvandarlıq, 1 arıçılıq və 1 isti-
xana təsərrüfatının genişləndirilməsi
başa çatdırılmışdır. Həmçinin bu
dövrdə dövlət maliyyə dəstəyi ilə
17 heyvandarlıq, 6 arıçılıq, 2 bağ-
çılıq təsərrüfatının, 3 soyuducu an-
barın, 1 kompost və torf istehsalı,
1 süd məhsullarının emalı sahələ-
rinin yaradılması, 2 heyvandarlıq
və 1 quşçuluq təsərrüfatının geniş-
ləndirilməsi davam etdirilmişdir.    
    Muxtar respublikada ixrac im-
kanlarının genişləndirilməsi üçün
mühüm töhfələrdən biri Azərbaycan
Respublikasının Prezidenti cənab
İlham Əliyevin müvafiq Fərmanı
ilə yaradılan Şərur Sənaye Məhəlləsi
olacaqdır. Hazırda burada 6 isteh-

salat korpusundan 3-nün yaradılması
istiqamətində işlər davam etdirilir.
Sənaye məhəlləsində ilkin mərhə-
lədə fəaliyyətə başlaması nəzərdə
tutulan sahələrdən biri də bitki yağı
istehsalıdır. Xammal bazası aqrar
sektordan formalaşacaq istehsal sa-
həsinin yaradılması istiqamətində
işlər ikinci rübdə davam etdirilmiş-
dir. Bu istiqamətdə avadanlıqların
alınması üçün Türkiyə Respubli-
kasında fəaliyyət göstərən şirkətin
nümayəndələri muxtar respublikaya
dəvət olunmuş, sənaye məhəlləsinə
baxış keçirilmiş və müzakirələr apa-
rılmışdır. Dövlət proqramının icrası
Şərur Sənaye Məhəlləsində yara-
dılması nəzərdə tutulan istehsal sa-
hələrinin xammalla təchizatı üçün
önəmli rol oynayacaqdır.
    Dövlət proqramının mühüm is-

tiqamətlərindən birini istehsal olunan
məhsulların ixrac potensialının ar-
tırılması təşkil edir. Muxtar res-
publikada ixracyönümlü məhsul is-
tehsal edən sahibkarlar üçün hərtə-
rəfli şəraitin yaradılması onları məh-
sul istehsalını artırmağa sövq edən
stimullaşdırıcı amildir. Bununla ya-
naşı, ixrac potensialı olan məhsul-
ların istehsalı ilə bağlı müxtəlif la-
yihələrin hazırlanması və sahibkar-
lara təqdimatının keçirilməsi mühüm

istiqamətləndirici tədbir kimi qiy-
mətləndirilə bilər. İkinci rübdə “İs-
tehlak Mallarının Ekspertizası Mər-
kəzi” Məhdud Məsuliyyətli Cəmiy-
yətinin mərkəzi qida sınaq labora-
toriyası tərəfindən meyvə araqları
və tütün məmulatlarının Polşa, İran

İslam Respublikası və Bakı şəhərinə
maneəsiz şəkildə çıxarılması məq-
sədilə 5 hаldа mənşə sеrtifikаtı ve-
rilmişdir. İxrac qabiliyyətli müəs-
sisələrin istehsal potensialından tam
istifadə edilməsi üçün 15 sahibkarlıq
subyekti ilə birgə təhlillər aparılmış,
bu müəssisələrin ixrac potensialının
artırılması istiqamətində təkliflər
hazırlanmışdır. Latviyanın Riqa şə-
hərində yerləşən “Azərbaycan Ti-
carət Evi”nin rəhbərinin “Naxçıvan
Biznes Mərkəzi” Məhdud Məsu-
liyyətli Cəmiyyətində yerli məh-
sullarla tanışlığı təmin edilmiş, hə-
min məhsulların, eləcə də ailə tə-
sərrüfatlarında istehsal olunan məh-
sulların ixracı istiqamətində müza-
kirələr aparılmışdır. İkinci rübdə
muxtar respublikada istehsal olunan
məhsulların xarici ölkələrdə tanı-

dılması məqsədilə 39 ixrac poten-
siallı sahibkarlıq subyektinin və
ailə təsərrüfatlarının məhsullarını
əks etdirən “Naxçıvan Məhsulları
İxrac kataloqu”nun hazırlanması
başa çatdırılmış və 250 ədəd çap
edilmişdir. Bu dövrdə kənd təsər-
rüfatı yönümlü 39 layihənin biznes
planları ciddi təhlil olunmuş, bu
layihələrin özünüödəmə imkanları,
rentabellik göstəriciləri müəyyən-
ləşdirilmiş, təhlillərin nəticələri ilə

bağlı sahibkarlıq subyektləri maa-
rifləndirilmişdir. 
    Muxtar respublikamızda insan
amilinə verilən dəyərin əsas təza-
hürlərindən biri aztəminatlı ailələrin
xüsusi dövlət qayğısı ilə əhatə olun-
masıdır. Bu istiqamətdə görülən

işlər bir tərəfdən həmin ailələrin
məşğulluğunun təmin olunması ilə
maddi rifahının yüksəldilməsinə,
digər tərəfdən isə bu ailələrdə is-
tehsal olunan məhsulların daxili
bazarın tələbatının ödənilməsində
xüsusi yer tutmasına səbəb olur.
Dövlət proqramında da özünüməş-
ğulluq proqramı çərçivəsində aztə-
minatlı ailələrin məşğulluğu ilə
bağlı işlərin davam etdirilməsi ba-
rədə tapşırıq nəzərdə tutulmuşdur.
Muxtar respublikada ikinci rübdə
85 ailə özünüməşğulluq proqramına
cəlb olunmuşdur. Onlardan kənd
təsərrüfatı sahəsi üzrə fəaliyyət gös-
tərənlərə, ümumilikdə, 96 baş iri-
buynuzlu, 320 baş xırdabuynuzlu
heyvan, 40 arı ailəsi, 10 mini yer-
şumlayan aqreqat və 2 inkubator
aparatı verilmişdir. Əvvəlki dövr-

lərdə aktiv verilmiş ailələrdən tə-
sərrüfatını nümunəvi şəkildə inkişaf
etdirənlərə, ümumilikdə, 2 arpa-
buğdaqıran və 1 südsağan aqreqatın
verilməsi isə özünüməşğulluq pro -
qramı çərçivəsində həvəsləndirici
tədbirlərin də davam etdirilməsindən
xəbər verir.    
    Naxçıvanda özünüməşğulluqda
səmərəliliyin yüksəldilməsinin və
alternativ gəlir mənbələrinin geniş-
ləndirilməsinin digər mühüm vasi-
təsi isə ailə təsərrüfatlarıdır. Onlara
dövlət dəstəyinin göstərilməsi, mü-
təmadi olaraq görüşlərin keçirilməsi
və məhsul istehsalının artırılması
istiqamətində aparılan təşviqat işləri

ailə təsərrüfatlarının sayının ildən-
ilə artmasına və yeni fəaliyyət sa-
hələrinə yönəlmələrinə səbəb olur.
Bir çoxu kənd təsərrüfatının müxtəlif
sahələri üzrə fəaliyyət göstərən bu
təsərrüfatlarda istehsal olunan məh-
sulların satışına lazımi şəraitin ya-
radılması da xüsusi diqqətdə sax-
lanılan məsələlərdəndir. İkinci rübdə
xidmət sahələri ilə ailə təsərrüfatları
arasında əlaqələrin gücləndirilməsi
diqqət mərkəzində olmuş, Naxçıvan
şəhəri və Babək rayonlarının hər
biri üzrə 11, Ordubad və Culfa ra-
yonlarının hər biri üzrə 53, Şərur
rayonu üzrə 5, Kəngərli rayonu
üzrə 2 ticarət obyektində ailə tə-
sərrüfatçılarının təqdim etdiyi məh-
sullardan ibarət bölmələrin ön sı-
ralarda yerləşdirilməsi və istehlak-
çılara təklif edilməsi istiqamətində
maarifləndirmə işi aparılmışdır.
    Maarifləndirmə tədbirlərində,
eləcə də Dövlət proqramının icrası
ilə bağlı görülən işlərin işıqlandı-
rılmasında kütləvi informasiya va-
sitələrinin imkanlarından istifadə
edilməsi də diqqət mərkəzində ol-
muşdur. Proqramın icrasına uyğun
olaraq Naxçıvan televiziyasında
8 veriliş hazırlanmış, “Şərq qapısı”
qəzetində 9 yazı dərc olunmuşdur. 
    Dövlət proqramının icrası mux-
tar respublikada əlverişli aqrobiznes
mühitinin formalaşdırılması, kənd
təsərrüfatı məhsulları üzrə bazar
infrastrukturunun inkişafı və ixrac
potensialının artırılması sahəsində
yeni nailiyyətlərin əsasını qoya-
caqdır.

“Şərq qapısı”

Kənd təsərrüfatının dayanıqlı inkişafının təmin olunması 
diqqət mərkəzindədir

    Hər bir ölkədə iqtisadiyyatın aparıcı sahələrindən birini kənd təsərrüfatı
təşkil edir. Aqrar sektor istər əhalinin məşğulluğunun artırılması, istər
ərzaq təhlükəsizliyinin təmin olunması, istərsə də sənaye sahəsinin
xammal təchizatı baxımından olduqca mühüm əhəmiyyətə malikdir. Kənd
təsərrüfatının önəmini xarakterizə edən əlamətlərdən biri də ondan
ibarətdir ki, bu sahədə istehsal və emal olunan məhsulların çeşidi
artdıqca idxaldan asılılıq da azalır. Azərbaycan Respublikasının Prezidenti
cənab İlham Əliyevin dediyi kimi: “...Qoyulan investisiyalar, aparılan
islahatlar, verilən subsidiyalar, kənd təsərrüfatına elmi yanaşma öz nə-
ticəsini verməkdədir. Əminəm ki, gələcək illərdə kənd təsərrüfatı
dayanıqlı şəkildə inkişaf edəcək və beləliklə, həm məşğulluğun, eyni
zamanda kənd təsərrüfatı ixracının artırılmasına xidmət göstərəcək”.

    Muxtar respublikada quruculuq
tədbirləri genişləndikcə qədim yur-
dumuzun kənd yaşayış məntəqələri
də öz simasını əsaslı surətdə dəyişir,
ayrı-ayrı ünvanlarda müxtəlif təyinatlı
obyektlər inşa olunur, mövcud ob-
yektlər yenidən qurulur, onların mad-
di-texniki bazaları gücləndirilir.
    Sədərək rayonunun Dəmirçi kən-
dində də həyata keçirilən geniş-
miqyaslı təmizlik, abadlıq, qurucu -
luq işləri uğurla davam etdirilir. Bu
sırada tikilməkdə olan Mərasim evi
sakinlərin yas mərasimlərini rahat
keçirmələrinə şərait yaradacaq. Mə-
rasim evi kişilər üçün 268, qadınlar

üçün isə 144 yerlik olan iki mərasim
zalı, yardımçı otaqlar, mərkəzi istilik
sistemi, soyuducu avadanlıqlar və

mətbəxdən ibarət nəzərdə tutulub.
Mərasim evinin ümumi sahəsi 578
kvadratmetr olacaq. 

    Rayonun Sədərək kəndində də
Mərasim evi inşa olunur. Obyektdə
yerli tikinti materiallarından istifa-

dəyə üstünlük verilir, keyfiyyət ami-
linə ciddi diqqət yetirilir, görülən
işlər yüksək zövqlə, peşəkarlıqla
və müasir memarlıq elementlərin-
dən istifadə edilməklə yerinə yeti-
rilir, texniki təhlükəsizlik tədbirləri
diqqət mərkəzində saxlanılır. Mə-
rasim evi hər biri 185 kvadratmetr
olan iki mərasim zalı, qazanxana
və mətbəxdən ibarət olacaq. Ümu-
mi sahəsi 525 kvadratmetr olan
Mərasim evinin həyətində avto-
mobil parkı yaradılacaq. Hazırda
binada suvaq işləri görülür, üzlənmə
işi aparılır.

Xəbərlər şöbəsi

Mərasim evləri tikilir

    Ulu öndərin siyasi xəttini uğurla
davam etdirən ölkə başçısı cənab
İlham Əliyevin göstərdiyi qayğı sa-
yəsində təhsilin inkişafı dövlət si-
yasətinin əsas  prinsiplərindən birini
təşkil edir. Ölkəmizdə təhsilin daha
da müasirləşdirilməsi, müəllim kadr-
ların hazırlığı, ümumtəhsil məktəb-
lərində kompüter və informasiya
texnologiyalarının geniş tətbiqi mə-
sələləri dövlət başçımızın xüsusi
diqqət mərkəzindədir.
    Qürur hissi ilə deyə bilərik ki,
muxtar respublikada da təhsilin in-
kişafı ən yüksək səviyyədədir. Muxtar
respublikamızın ən ucqar dağ kənd -
lərində belə, məktəb binaları yenidən
qurularaq maddi-texniki bazası möh-
kəmləndirilir. Gələcəyimiz olan uşaq-
lar gözoxşayan, hər cür şəraitli mək-
təb binasında təhsil almaq  hüququ
əldə ediblər. Belə ki, muxtar diyarı-
mızda bu günədək 200-dən çox təhsil
müəssisəsi yenidən qurularaq isti-
fadəyə verilib, müasir avadanlıqlarla
təmin edilib. Həmin təhsil ocaqlarında
müasir fənn laboratoriyaları, işıqlı
sinif otaqları, zəngin fonda malik
kitabxanalar şagirdlərin elmin sirlə-
rinə  daha dərindən yiyələnmələrinə,
eləcə də tədrisin daha da yüksək sə-
viyyədə qurulmasına zəmin yarat-
mışdır. Təhsilin inkişafına göstərilən
qayğı, yaradılan şərait təhsildə təlim
metodlarının tətbiqinə geniş imkanlar
açıb. Məhz buna görə də Naxçıvan
Muxtar Respublikası Ali Məclisinin
Sədri 2021-ci il 7 iyun tarixdə “Nax-
çıvan Muxtar Respublikasında STEAM
təhsil metodunun tətbiqi ilə bağlı
tədbirlər haqqında” Sərəncam im-
zalamışdır. Bu tədris metodunun
məqsədi şagirdlərin bacarıqlarını
düzgün istiqamətə yönəltmək, fənlər
arasındakı fərqi aradan qaldırmaq,
bu təhsil yanaşması ilə araşdırma,
istehsal və ixtiraçı nəsil yetişdir-
məkdən ibarətdir. STEAM təhsil
metodu şagirdlərə beş sahənin – elm,
texnologiya, mühəndislik, incəsənət
və riyaziyyatın birgə və inteqrasiya
olunmuş şəkildə tədrisi ideyası üzə-

rində qurulub. Elmin və texnologi-
yaların öyrədilməsində ənənəvi ya-
naşmadan fərqli olaraq STEAM təh-
sili praktik məşğələlər vasitəsilə elmi,
texniki biliklərin gündəlik həyatda
tətbiqini şagirdlərə göstərir. Mək-
təblərdə həyata keçirilən STEAM
təhsilinin ən vacib fərqi, təhsil ilə
yanaşı, sənəti və dizaynı təhsil mo-
delinin ayrılmaz hissəsi halına gə-

tirməsi olur. Bu təhsil yanaşması
Almaniya, Belçika, İngiltərə, İsrail
və Hollandiyada tətbiq edilir. Adı-
çəkilən təhsil şagirdlərdə tənqidi
yanaşma, yaradıcı formada yeni
layihələr əsasında biliyin möhkəm-
ləndirilməsi ilə yanaşı, əldə olunan
biliklərin müqayisəli şəkildə anla-
şılması kimi bacarıqlar formalaş-
dırılır.
    Muxtar respublikamızda Şərur
rayonunun Qarabürc, Şəhriyar,Or-
dubad şəhər 1 nömrəli, Nüsnüs,
Naxçıvan Qarnizonu, Naxçıvan şəhər
5, 11, 12 və 14 nömrəli tam orta
məktəblərdə, Heydər Əliyev adına
tam orta məktəbdə və Hərbi Liseydə,
həmçinin Heydər Əliyev Uşaq-Gənc -
lər Yaradıcılıq Mərkəzində, Şərur
Şəhər Fizika Riyaziyyat Təmayüllü
Liseydə, Culfa Rayon Texniki Ya-
radıcılıq Mərkəzinin nəzdində STEAM
kabinələri yaradılıb, həmin kabinələr
elektron lövhə, kompüter, 3D printer,
Arduino setləri və digər öyrədici
STEAM qurğuları ilə təmin olunub.
Hazırda 40-a yaxın məktəbdə STEAM

kabinələrinin yaradılmasına başla-
nılıb. Bununla yanaşı, STEAM təhsili
üzrə təlimlərin keçirilməsinə başla-
nılmışdır. Belə ki, may-iyun ayla-
rında keçirilən təlimlərə muxtar res-
publikanın ümumtəhsil məktəblə-
rindən 40 müəllim cəlb edilmişdir.
Təlimlər  iyunun 18-də başa çatdı-

rılmış, iyunun 21-də isə kadr hazırlığı
aparılan STEAM Tədris Mərkəzində
təlimləri uğurla başa vuran müəl-
limlərə sertifikatların təqdimatı ol-
muşdur. Bütün bunlarla yanaşı, Nax-
çıvan Muxtar Respublikası Ali
Məclisi Sədrinin müvafiq Sərəncamı
ilə STEAM Təlim-Tədris Mərkəzinin
yaradılması istiqamətində iş aparılır.
Eyni zamanda Sərəncama əsasən

ümumtəhsil məktəblərində STEAM
kabinələrinin yaradılması istiqamə-
tində işlər davam etdiriləcək və hər
il şagirdlərin müxtəlif STEAM layi-
hələri əsasında “STEAM təhsil fes-
tivalı”nın keçirilməsi nəzərdə tutulub.
Eyni zamanda Naxçıvan Dövlət Uni-
versiteti, “Naxçıvan” Universiteti,
Naxçıvan Müəllimlər İnstitutunda
da STEAM kabinələri yaradılır ki,
bu da gələcəkdə ali təhsil müəssi-
sələrinin pedaqoji profilli ixtisaslarını
bitirən müəllim kadrlarının STEAM
təlim metodu üzrə biliklərin forma-
laşmasına köməklik göstərəcəkdir.
    Naxçıvan Muxtar Respublikası
Nazirlər Kabinetinin 2021-ci il 11
iyun tarixli Qərarı ilə “Naxçıvan
Muxtar Respublikasında STEAM
təhsil metodunun tətbiqi ilə bağlı
Tədbirlər Planı” təsdiq edilmişdir.
Tədbirlər Planına uyğun olaraq Təh-
sil Nazirliyi tərəfindən ümumtəhsil
məktəblərində STEAM kabinələrinin
yaradılması, STEAM təhsili üzrə
kadr hazırlığının aparılması, şagird-
lərin asudə vaxtının səmərəli keçi-

rilməsi məqsədilə “STEAM yay
məktəbi” təşkil olunmuşdur. Bundan
başqa, “STEAM Təlim-Tədris Mər-
kəzinin Nizamnaməsi” də təsdiq
edilmişdir. Nizamnaməyə uyğun
olaraq  Tədris Mərkəzi tərəfindən
STEAM təhsili üzrə kadrların hazır -
lanması təmin ediləcək, onların bey-

nəlxalq təlimçilərlə təcrübə müba-
diləsi aparmalarına şərait yaradıla-
caqdır. Bu təhsil metodunun əhatə
etdiyi elm sahələri üzrə istedadı ilə
fərqlənən uşaq, şagird və tələbələr
nazirliyin  müəyyən etdiyi qaydada
mərkəzə cəlb olunacaqlar.
    Naxçıvan Muxtar Respublikası
Ali Məclisi Sədrinin STEAM təh-
silinin tətbiqi ilə bağlı muxtar res-

publikanın bütün məktəblərində
müəllimlərin kurslara cəlb olunması,
xarici ədəbiyyatların Azərbaycan di-
linə tərcümə olunması ilə bağlı ver-
diyi tapşırığın icrası məqsədilə “Ro-
botexnika” və “Arduino tətbiqi” ki-
tabları tərcümə olunaraq nəşr olun-
muş, ingilis dilində nəşr olunan “Ro-
bot layihələri” kitabı Azərbaycan
dilinə tərcümə edilərək nəşrə hazır-
lanmışdır. Təhsil Nazirliyinə hamiliyə
verilmiş Naxçıvan Dövlət Univer-
siteti və “Naxçıvan” Universitetinin
pedaqoji profilli ixtisaslarında təhsil
alan  30 tələbəyə STEAM Tədris
Mərkəzində seminarlar da keçiril-
mişdir. Bunlarla yanaşı, STEAM
metodikası, fənlərarası əlaqə, layihə
əsaslı öyrənmə, innovativ təlim me-
todikaları, microbit vasitəsilə kod-
lama, müxtəlif mühəndis-dizayn həl-
lərinin prototipləşdirilməsi və sair
bu kimi istiqamətlərdə müəllimlərə
praktik biliklərin verilməsi məqsədilə
iyunun 1-də “STEAM Tədris Mər-
kəzi”ndə  beynəlxalq təlimlərdə iş-
tirak etmiş “Hədəf” Şirkətlər Qru-

punun direktoru və icraçı direktoru
tərəfindən müəllimlərə təlim keçi-
rilmişdir. 
    Təhsil Nazirliyinin məlumatına
əsasən Heydər Əliyev Uşaq-Gənclər
Yaradıcılıq Mərkəzində muxtar res-
publikada ilk dəfə olaraq şagirdlərin
Robotexnika dərnəklərində və STEAM
təlim metodu əsasında hazırladıqları
layihələrin texnosərgisi keçirilmişdir.
Şagirdlərin sərbəst təşəbbüsü və ide-
yası  üzərində qurulan layihələrdən
ibarət texnosərgidə Təhsil Nazirli-
yinin tabeliyində olan 40 təhsil
müəssisəsindən 105 şagirdin hazır-
ladığı 111 ixtiraçılıq və tədqiqatçılıq
modelləri və STEAM təlim meto-
dunun tətbiqi ilə bağlı  muxtar res-
publikanın təhsil müəssisələrində
yaradılan şəraitdən, keçirilən təlim-
lərdən, məktəbdənkənar təhsil müəs-
sisələrindəki Robotexnika dərnək-
lərinin fəaliyyətindən və STEAM
kabinələrin təchiz edildiyi avadan-
lıqlardan istifadə edərək hazırlan-
ması mümkün olan layihələrdən
bəhs edən videoçarx nümayiş olu-
nub. Sərgidə şagirdlər hazırladıqları
robotexnika, mikro idarəetmə, rə-
qəmsal elektron və sensor əsaslı
müxtəlif mexanik layihələrini təq-
dim etmişlər.
    Bir sözlə, STEAM təhsil metodu
şagirdlərdə XXI əsr bacarıqlarını
inkişaf etdirməklə yanaşı, həmçinin
tənqidi düşünmə, müxtəlif proqram-
laşdırma  dillərini tətbiq etmək ba-
carığını da ortaya qoyur. Qısaca sa-
vadlı, bilikli gəncliyin yetişdirilməsi
üçün muxtar respublikamızda hər
cür şərait yaradılıb. Yaradılan şərait
isə gələcəyimizə qoyulmuş sərma-
yədir. Naxçıvan Muxtar Respublikası
Ali Məclisi Sədrinin dediyi kimi:
“Bu gün dünyada o ölkələr inkişaf
edərək irəli gedirlər ki, orada təhsilə
daha çox sərmayə qoyulur. Çünki
təhsilə qoyulan sərmayə xalqların
və ölkələrin gələcəyinə qoyulan
sərmayədir. Vətənpərvər gənclik
isə o gələcəyin ən etibarlı təminat-
çısıdır. Əgər ümummilli liderimiz
Heydər Əliyevin ölkəmizə birinci
rəhbərliyi dövründə yetişən gənclik
müstəqil Azərbaycanın bugünkü
inkişafını  təmin etmişdirsə, bu gün
yetişən gənclik də bu inkişafın gə-
ləcəkdə davamının təminatçıları
olacaqdır”.

Nuray əSGəRovA

    “Təhsil millətin gələcəyidir”, – deyən xalqımızın ümummilli lideri
Heydər Əliyev hər zaman təhsil sahəsinə yüksək qayğı ilə yanaşırdı.
Ulu öndər 1969-cu ildən başlayaraq Azərbaycanda təhsil müəssisələrinin
yeniləşdirilməsini, onların maddi-texniki bazasının möhkəmləndirilməsini
diqqətdə saxlayırdı. İstər ötən əsrin 70-80-ci illərində, istərsə də
müstəqillik dövründə ümummilli liderimiz xalqımızın təkcə bu gününü
deyil, həm də gələcəyini düşünərək bu sahənin inkişafı istiqamətində
mühüm tədbirlər həyata keçirirdi.

    Ermənistan silahlı qüvvələrinin
bölmələri Naxçıvan Muxtar Res-
publikasının Sədərək rayonu isti-
qamətində təxribata əl ataraq yan-
ğınlar törətməyə cəhd ediblər. 
    Son günlər düşmən Ermənistan
tərəfi yerli media orqanlarının və
ermənilərə himayədarlıq edən xarici
kütləvi informasiya vasitələrinin
köməyi ilə Naxçıvan Muxtar Res-
publikasının həmsərhəd olduğu əra-
zilərin, xüsusilə də Arazdəyən ya-
şayış məntəqəsinin Azərbaycan
hərbçiləri tərəfindən atəşə tutulması
dezinformasiyalarını yaymaqla məş-
ğuldur. 44 günlük Vətən müharibəsi
ilə məğlubedilməzlik mifi darma-
dağın edilən və bu gün xaosun
hökm sürdüyü erməni ordusunda
qeyri-döyüş şəraitində baş verən
itki lərin, xüsusilə də intihar halla-
rının ört-basdır edilməsi üçün guya
müxtəlif mənbələrdən alınmış yalan
məlumatların yayılması ilə ordumuz
haqqında mənfi düşüncələrin yara-
dılmasına çalışılır, Azərbaycan möv-

qeləri atəşə tutularaq vəziyyət gər-
ginləşdirilir. 
    Ermənistan-Azərbaycan dövlət
sərhədinin Arazdəyən-Sədərək is-
tiqamətində düşmən həm şəxsi he-
yətə, silah və texnikaya qarşı  təx-
ribatlar  törədir, həm də ərazilərimizə
ekoloji ziyanın vurulması üçün mü-
təmadi olaraq müxtəlif üsullara əl
atılır. Düşmənin bu təxribatlarının
qarşısı bölmələrimiz tərəfindən qə-
tiyyətlə alınır.
    Ermənistan-Azərbaycan dövlət
sərhədinin Arazdəyən-Sədərək is-
tiqamətində çəkilişlər aparan za-
man erməni hərbçilərinin mövqe-
lərimizi atəşə tutması ilə bərabər
törətdikləri ekoloji terrorun da şa-
hidi olduq. Revanşizm xülyaları
ilə yaşayan düşmən əlindən bir iş
gəlmədiyində müxtəlif üsullarla
mövqelər arasındakı neytral əra-
ziləri və əkin sahələrimizi yandır-
mağa cəhd edir. İnsanlığa faydalı
bir iş görə bilməyən erməni van-
dallarının törətdikləri yanğınlar

elə öz mövqelərinə od salıb. Fo-
todan da gördüyünüz kimi bizim
əsgərlərimiz ərazilərimizdəki yan-
ğını söndürüblər. Düşmən koman-
danlığının öz əsgərinə etmədiyi
yaxşılığı və insanpərvərliyi edən
Azərbaycan tərəfi humanist addım

ataraq yanğının söndürülməsi üçün
şərait yaradıb. Amma bir neçə gün
əvvəl Naxçıvan Muxtar Respub-
likası Fövqəladə Hallar Nazirliyi-
nin əməkdaşları yanğınları sön-
dürərkən erməni tərəfdən atəşə tu-
tulmuşdular və nazirliyin bir nəfər
yanğınsöndürən zabiti güllə yarası
almışdı. 
    Dezinformasiyalarla öz əhalisini
və dünya ictimaiyyətini aldatmağa
davam edən düşmən tərəfi guya
İrəvan-Arazdəyən-Kərki istiqamə-
tindəki yolun da atəşə tutulması
yalanını da tirajlayır. Həqiqətdə
isə həmin yol tam işlək vəziyyət-
dədir.
    Hadisə zamanı qarşı tərəfin
mövqeləri arasında mülki geyimdə
bir neçə nəfərin gəzişdiyinin şahidi

olduq. Əgər atəşkəs bizim tərəfdən
pozulursa və ilk atəşi biz açırıqsa
o zaman düşmən əsgərləri niyə
bu cür rahat hərəkət edirlər? Çünki
erməni tərəfi Azərbaycan Ordu-
sunun hərbi qulluqçularının heç
vaxt mülki əhaliyə atəş açmadığını

yaxşı bilir. Məhz ona görə də er-
məni komandanlığı öz hərbçilərini

qəsdən mülki geyimdə ön xətt
boyu təxribatlara cəlb edir. 
    Çəkiliş müddətində görüb şahidi
olduq ki, əməliyyat şəraiti Əlahiddə
Ümumqoşun Ordunun bölmələrinin
tam nəzarətindədir və Naxçıvan
sərhədi boyu erməni vandallarının

törədə biləcəyi təxribatların qarşısı
qətiyyətlə alınır və alınacaqdır.

Erməni təxribatlarının qarşısı alınır

    Muxtar respublikada virus infeksiyalarına və yoluxucu xəstəliklərə
qarşı aparılan qabaqlayıcı profilaktik
tədbirlər Naxçıvan Qarnizonu Qo-
şunlarında da davam etdirilir.

İnfeksiyaların və yoluxucu xəstə-
liklərin qarşısının alınması, hərbi qul-
luqçuların və ailə üzvlərinin sağlam-
lıqlarının qorunması məqsədilə hərbi
şəhərciklərdə, birləşmə, hissə və böl-

mələrdə genişmiqyaslı dezinfeksiya tədbirləri aparılır, sanitar-gigiyenik
vəziyyət nəzarətdə saxlanılır.
    Hərbi hissələrin ərazisində və xüsusilə də əsgər yataqxanalarında tib-
bi-profilaktik və dezinfeksiyaedici tədbirlər gücləndirilərək hərbi qul-
luqçuların gigiyena qaydalarına düzgün əməl etmələri üçün profilaktik
tədbirlər görülür. 
                                                                                   Nəriman Nəcəfov

Qabaqlayıcı profilaktik tədbirlər görülür

STEAM tədris metodu uğurla tətbiq edilir

    Maşınımız sakit-sakit axan Ar-
paçayın sağ sahilində qərar tutan
Şərur rayonunun Mahmudkəndinə
doğru irəliləyir. Kəndə yaxınlaşdıqca
muxtar respublikamızda həyata ke-
çirilən aqrar islahatların digər ya-
şayış məntəqələri kimi Mahmud-
kəndə də yeni nəfəs gətirdiyinin şa-
hidi oluruq. Yaradılan şəraitdən bu
kəndin sakinləri də istifadə edərək
yaşayış səviyyələrini daha da yax-
şılaşdırır, sosial-iqtisadi inkişafımıza
öz töhfələrini verməkdə əzmkarlıq
göstərirlər. Öz torpaqlarının əsl sa-
hibinə çevrilən insanların həyata
baxışları da tamamilə dəyişib. Çünki
insan qayğı ilə əhatə olunanda qəl-
bində qurmaq-yaratmaq eşqi olur.
Elə 63 yaşlı Abdulla Heydərov da
qurub-yaratmaq həvəsiylə yaşayan
ailə təsərrüfatçısıdır. 
    Uzun illərdən bəri mehr-məhəb-
bətini qiymətli sərvət olan torpağa
salıb. Torpağın səxavətini görüb,
onun qədrini bilib, onu daimi iş
yerinə çevirib. Övladlarını da bu
ruhda tərbiyə edib. Bu gün onlar
öz valideynləri ilə bir ailə təsərrü-
fatında çalışırlar. Abdulla Heydərov
təsərrüfatın müxtəlif sahələri ilə
məşğul olsa da, taxılçılığa daha çox
üstünlük verir. Ümumiyyətlə, Mah-
mudkənddə bu strateji məhsulun

əkilib-becərilməsinə güclü maraq
var. Kəndin torpaqları da taxılçılıq
üçün xeyli əlverişlidir. Torpaq mül-
kiyyətçilərinin su sarıdan da çətin-
likləri yoxdur. Ailə təsərrüfatı başçısı
deyir ki, son illər muxtar respubli-
kamızda əkinçiliyə, eləcə də kənd
təsərrüfatının digər sahələrinə ma-
rağın artması bir çox amillərlə bağ-
lıdır. Yəni torpağa münasibət heç
də boş yerdən dəyişməyib. Əvvəllər
min bir əziyyətlə yetişdirməkdə
olan məhsul suvarma suyu çatış-
mazlığı ucbatından əkinçinin, torpaq
sahibinin gözü qarşısında məhv
olurdu. Bir çox hallarda isə alıcı
məsələsi həllini tapmadığından ye-
tişdirilən məhsul dəyər-dəyməzinə
satılırdı. İkincisi, əkinçi bilmirdi

ki, yaxşı məhsuldarlığa nail olmaq
üçün yüksək məhsuldarlıqlı toxum
növlərini, mineral gübrələri haradan
və kimdən alsın. O vaxtlar ona gü-
zəştli şərtlərlə maliyyə dəstəyi gös-
tərən təşkilatlar, qurumlar da yox
idi. Üstəlik, əkinçinin sağ əli hesab
olunan texnika çatışmırdı. Məhsul
istehsalçıları sovet dövründən qalma
köhnə və yararsız maşın-mexanizm-
lərdən istifadə etməyə məcbur idilər.
İstismar müddətini başa vurmuş bu
texnika ilə aqrotexniki tədbirlərin
müəyyən olunmuş müddətdə həyata
keçirilməsini, məhsulun vaxtında
və itkisiz yığılmasını təşkil etmək
isə mümkün deyildi. Təbii ki, bu
çətinliklərin müqabilində əliqabarlı
əkinçinin qazancı da az idi. Əldə
olunan gəlir çəkilən xərcləri ödə-
mirdi. Nəticədə, istehsalçı torpaqdan
aralı düşürdü. Amma nə yaxşı ki,
bu çətinliklərin ömrü uzun olmadı.
Ötən illər ərzində muxtar respubli-
kada müxtəlif Dövlət proqramları
çərçivəsində həyata keçirilən təd-
birlər bu sahədə əməlli-başlı can-
lanma yaratdı. Sahibkarlığın inki-
şafına göstərilən dövlət dəstəyi,
kənd təsərrüfatı məhsulları isteh-

salçılarına güzəştli şərtlərlə kredit-
lərin verilməsi, onların yüksəkkey-
fiyyətli toxumla, gübrə və texnika
ilə təmin olunması, eləcə də emal
və istehsal müəssisələrinin yaradıl-
ması, suvarma sistemlərinin tək-
milləşdirilməsi və yenidən qurulması
kəndlini torpağa qaytardı. 
    Abdulla Heydərov artıq başa çatan
taxıl tədarükündə yüksək nəticə qa-
zanıb. Onu da qeyd edək ki, o, aq-
rolizinq xətti ilə yeni kombayn da
alıb. Sahibkar Şərur və Kəngərli ra-
yonlarının taxılçılarına da köməklik
göstərir. Pay torpağı sahəsində o
həm də qarğıdalı yetişdirir. Bu sahədə
də yaxşı təcrübəyə malik olan Ab-
dulla Heydərov əkinlərə vaxtında
aqrotexniki qulluq göstərdiyindən
bol məhsul əldə edəcəyinə əmindir.
     Onunla söhbətdə hiss etmək çətin
deyildi ki, bu kənd adamı torpağa
qəlbən bağlanıb. Bu illər ərzində
nazını çəkdiyi bu qiymətli sərvət onun
gün-güzəranını xeyli yaxşılaşdırıb.
    Mövsümün qayğılarla dolu ol-
duğunu dilə gətirən Abdulla kişidən
saxladığı heyvanlara qış üçün yem
tədarükü ilə məşğul olduğunu da
öyrəndik. Torpaq mülkiyyətçisi xır-

dabuynuzlu heyvanların sayını 300,
iribuynuzlu heyvanların sayını
6 başa çatdırıb. Deyir ki, heyvan-
darlıq da çox məsuliyyət tələb edən
sahədir. Vaxtlı-vaxtında zootexniki
qulluq göstərməlisən. Həmsöhbətim
son illərdə muxtar respublikada
baytarlıq xidmətinin səviyyəsinin
xeyli yüksəldiyi üçün minnətdarlı-
ğını bildirdi. Ondan istehsal olunan
heyvandarlıq məhsullarının satışında
çətinliklərin olub-olmamasını soruş-
duqda rayon mərkəzində, Naxçıvan
şəhərində təşkil olunan yarmarka və
festivalların bu işdə mühüm əhə-
miyyət daşıdığını dilə gətirdi.
    ... Bu gün qədim Şərur torpağında
yüzdən çox ailə təsərrüfatı var. Hə-
rəsi də təsərrüfatın ayrı-ayrı sahələri
ilə məşğul olur, məhsul bolluğu ya-
radır, daxili bazara töhfələrini ve-
rirlər. Abdulla Heydərovun ailə tə-
sərrüfatı da onlardan biridir. Qısa
vaxt ərzindəki söhbətimiz boyu belə
təsərrüfatlara yaradılan şəraitdən,
göstərilən qayğıdan ürəkdolusu bəhs
etdi. Söhbət zamanı düşüncələrimdə
bir fikir formalaşdı: insan o vaxt
yaxşı gün-güzəran sahibi olur ki,
yaradılan şəraitdən lazımınca bəh-
rələnir, zəhmətdən qorxmur. Elə
Abdulla Heydərov kimi...

- Gülcamal TAHİRovA

Torpaq ona baş əyəndən səxavətini əsirgəmir

Çətinliklər çox idi

Evlərdə elektrik və qazın yox-
luğu böyük problemlərə gə-

tirib çıxarırdı. İstilik yarada bilməyən
əhali evi qızdırmaq, ocaq qalayıb
yemək bişirmək üçün çarəni ağacları
kəsməkdə görürdü. Hətta çoxları
məcbur qalıb yeni meyvə və meşə
ağaclarını da kəsirdilər. Beləliklə,
Naxçıvanın ana təbiəti də blokada
çətinliyinin ağırlığını yaşayırdı.
Yenə də problemlər həll olunmur,
əhalinin ərzaq qıtlığı, insanların
isti, soyuq hava demədən çörək
növbələrində günlərlə gözləməsi,
lampa və şam işıqlı gecələri ilə in-
sanlarımızın imtahanı davam edirdi... 
    Saymaqla bitməyən çətinliklər
dolu blokadanın ən ağır günlərində
dahi şəxsiyyət Heydər Əliyevin
Naxçıvana gəlişi qədim diyarımızı
çətinliklərdən qurtardı. Ümummilli
liderimiz Naxçıvanı labüd vəziy-
yətdən çıxarmaq üçün mühüm qə-
rarlar qəbul etdi. Və beləcə, çətin
olan hər bir yoldan böyük siyasi
bacarıqla istifadə edən ulu öndər
Naxçıvanı blokadadan xilas etdi.
Muxtar respublikanın elektrik ener-
jisi və ərzaqla təmin olunması isti-
qamətində qonşu Türkiyə və İran
ilə razılıq əldə edildi. Bütün görülən
bu tədbirlər insanlarımızın gələcəyə
olan ümidlərini daha da artırmaqla
yanaşı, gələcək inkişaf üçün kiçik
qığılcımların alışmasına səbəb oldu.

Çəkilən zəhmət öz bəhrəsini verir

Azərbaycanın müstəqilliyinə
gedən yol Naxçıvandan baş-

landı. Ölkəmiz 1991-ci ildə dahi
şəxsiyyət Heydər Əliyevin rəhbərliyi
ilə müstəqilliyinə qovuşaraq inkişaf,
tərəqqi yolunda addımlamağa baş-
ladı. Bütün regionlar, eləcə də mux-
tar respublika da bu inkişafdan öz
payını aldı. Böyük quruculuq layi-
hələri zamanla diyarımıza tətbiq
olundu. Muxtar respublika əhalisinin
yaşayışının təmin edilməsi üçün
öncə aqrar sahənin inkişafına diqqət
artırıldı. Kənd əhalisinin pay tor-
paqları ilə təmin olunması ərzaq
probleminin həllinə, kənd və ailə
təsərrüfatının inkişafına, eləcə də
muxtar respublikada ərzaq bollu-
ğunun yerli məhsullarla təminatına

şərait yaratdı. Bununla yanaşı, digər
sahələrin də inkişafına diqqət gös-
tərildi. Bu sahələrdən ən vacibi  elektrik
enerjisi ilə təminat idi. Çünki həyatı
elektrik enerjisi olmadan təsəvvür et-
mək mümkün deyil. Naxçıvan Muxtar
Respublikası Ali Məclisinin Sədri
cənab Vasif Talıbovun dediyi kimi:
“Enerji harada varsa, orada inkişaf
var, həyat var”.
    Muxtar respublika əhalisinin fa-
silələrlə istifadə etdiyi elektrik ener-
jisi dövlətimizin diqqət və qayğısı
ilə daimi enerjiyə çevrilməyə baş-

ladı. Bu diyarın iqlim şəraiti alter-
nativ və bərpa olunan enerjidən is-
tifadə üçün geniş imkanlar açdı.
Müasir energetika infrastrukturunun
yaradılması və enerji təhlükəsizli-
yinin təmin olunmasında bu amil
əsas götürülərək su, külək, günəş
elektrik stansiyaları tikilərək bir-
birinin ardınca istifadəyə verildi.
    Qeyd edək ki, son illər ölkə
Prezi dentinin iştirakı ilə Naxçıvan
Muxtar Respublikasında Heydər
Əliyev Su Anbarı üzərində gücü
4,5 meqavat olan yeni su elektrik

stansiyası, ümumi gücü 87 meqavat
olan Naxçıvan Modul Elektrik Stan-
siyası, Azərbaycanda ilk derivasi-
yatipli 22 meqavat gücündə Biləv
Su Elektrik Stansiyası, 20,5 meqavat
gücündə “Arpaçay-1”, və 1,4 me-
qavat gücündə “Arpaçay-2” Su
Elektrik stansiyaları, Babək rayo-
nunun Xalxal kəndində 20 meqavat

gücündə Günəş Elektrik Stansiya-
sının tikilib istifadəyə verilməsi,
2017-ci ildə həmin ərazidə 2 me-
qavat, 2019-cu ildə Kəngərli rayo-
nunun Qabıllı kəndində 2, ötən il
isə 3 meqavat gücündə yeni Günəş
Elektrik stansiyalarının qurulması
Naxçıvanın etibarlı enerji təminatına
səbəb olub. Bununla yanaşı, Nax-
çıvan Muxtar Respublikası Ali
Məclisi Sədrinin 2019-cu il 29 mart
tarixli Fərmanı ilə təsdiq olunmuş
“Naxçıvan Muxtar Respublikasının
2019-2023-cü illərdə sosial-iqtisadi

inkişafı Dövlət Proqramı”na uyğun
olaraq muxtar respublikamızda iri-
miqyaslı infrastruktur layihələrinin
icrası, əhaliyə göstərilən kommunal
xidmətlərin səviyyəsinin yüksəldil-
məsi, bütün sahələrdə maddi-texniki
bazanın gücləndirilməsi və insan-
ların rifahının yaxşılaşdırılması is-
tiqamətində görülən quruculuq təd-

birləri davam etdirilməkdədir.
    Proqramda nəzərdə tutulan və
icrası həyata keçirilən tədbirlər mux-
tar respublikada enerji təchizatı sa-
həsində müsbət dinamikanın əldə
olunmasına gətirib çıxarıb. Ümumi
enerji istehsalının əsas hissəsini al-
ternativ və bərpa olunan enerji mən-
bələri hesabına ödənilən muxtar res-
publikada  hazırda elektrik enerjisinə
olan tələbatın 50 faizdən çoxu bərpa
edilən enerji mənbələri hesabına
ödənilir. Bütün bunlar doğma diya-

rımızda enerji təminatını yaxşılaşdırır
və bu sahənin daha da inkişaf et-
məsinə geniş imkan yaradır.
    Bu tədbirlərin davamı olaraq
2019-cu il avqustun 26-da Bakı şə-
hərində Naxçıvan Muxtar Respub-
likası Dövlət Energetika Xidməti
ilə Çin Xalq Respublikası Ticarət
Nazirliyi arasında Naxçıvan Muxtar
Respublikasına mobil elektrik stan-
siyalarının verilməsi haqqında  im-
zalanmış müqaviləyə əsasən Nax-
çıvan Muxtar Respublikasına 2 dəst
200 kilovat gücündə “ISUZU” mar-
kalı dizel generator maşını, 410
dəst 2 kilovat gücündə mobil günəş
elektrik stansiyası, 410 dəst günəş
su qızdırıcısı, 6 dəst 10 kilovatlıq
Külək-Günəş Hibrid Elektrik Stan-
siyası qurğusu verilmişdir. Naxçıvan
Dövlət Universitetində Elektro -
energetika ixtisası üzrə təhsil alan
tələbələrin biliklərinin təcrübə ilə
daha dərindən mənimsəmələri, yeni
texnologiyalarla yerində tanış ol-
maları üçün universitet şəhərciyində
1 ədəd 10 kilovat gücündə Külək-

Günəş Hibrid Elektrik Enerjisi Mən-
bəyi və 1 dəst günəş su qızdırıcısı
quraşdırılmışdır. Digər 5 dəst külək
turbinlərinin və günəş panellərinin
təyinatları dəyişdirilərək Culfa ra-
yonunun Gülüstan kəndi yaxınlı-
ğında 3,3 hektar ayrılmış əkinəya-
rarsız ərazidə komplektləşdirilərək
1,1 meqavatlıq yeni Külək-Günəş
Hibrid Elektrik Stansiyası tikilmişdir.
Qeyd edək ki, stansiyanın layihə-
ləndirilməsi, avadanlıqların seçil-
məsi, uyğunlaşdırılması və quraş-
dırılması Energetika Xidmətinin
mütəxəssisləri, tikinti-quraşdırma
işləri isə “Gəmiqaya Holdinq” Şir-
kətlər İttifaqı tərəfindən qısa müd-
dətdə və yüksək keyfiyyətlə apa-
rılmışdır. Burada hər birinin gücü
280 vatt olan 3520 müasir alümi-
nium çərçivəli günəş paneli, 50 ki-
lovat gücü olan 20 invertor, 11 ədəd
10 kilovat gücü olan invertor-con-
troller, müasir tip kommutasiya apa-
ratları və digər elektrik avadanlıqları
quraşdırılmışdır. Daxilində 10/0,4
kilovoltluq transformator, 10 kilo-
voltluq qapalı paylayıcı və 0,4 ki-
lovoltluq paylayıcı və idarəetmə
otaqları inşa edilmişdir. Stansiyaya
alçaq və yüksəkgərginlikli, eləcə
də rabitə, müşahidə və idarəetmə
sistemləri üçün kabel xətləri çəkil-
miş, ərazi çəpərlənmiş, videomü-
şahidə qurğuları ilə təmin olunmuş-
dur. Eyni zamanda stansiya 10 ki-
lovoltluq 6 saylı şəhər hava elektrik
verilişi xəttinə qoşulmuşdur. Burada
il ərzində 1,6 milyon kilovat-saat
elektrik enerjisi istehsalı nəzərdə
tutulmuşdur. Külək potensialını ət-
raflı araşdırmaq üçün daha 7 ədəd
10 kilovatlıq külək turbini sifariş
olunub gətirilmiş və 6-sı quraşdı-
rılmışdır. Ümumilikdə, stansiyada
11 külək turbini quraşdırılmışdır.
    Bildirək ki, Culfa Külək-Günəş
Hibrid Elektrik Stansiyası rayon
üzrə əhali abonentlərinin elektrik
enerjisinə olan tələbatının 10 faizdən
çoxunu təmin edəcəkdir. 

Qaranlıqdan işıqlı diyara

Artıq muxtar respublika qa-
ranlıq, şam işıqlı gecələrini

geridə qoymuş, enerji tələbatını özü
təmin edən, eyni zamanda ixrac
edən bir diyara çevrilmişdir. Əmin-
liklə deyə bilərik ki, bundan sonra
da bərpa olunan enerji mənbələ-
rindən istifadə muxtar respublikada
elektrik stansiyaları elektrik ener-
jisinin  istehsal və ixracına daha
geniş imkan yaradacaqdır. 

Səriyyə SALAHovA
“Arazın səsi” qəzetinin 

məsul katibi

Enerji harada varsa, orada inkişaf var, həyat var

və ya yaxın tarixə qısa bir səyahət

    Belə bir deyim vardır: “Çəkilən əziyyət yerdə qalmaz, gec-tez mükafatla
nəticələnər”. Düşünürəm ki, bu cür fikirlər heç vaxt əsassız deyilmir.
Bu, həqiqətən də, belədir. Elə muxtar respublika sakinlərinin 1990-cı
illərdə çəkdiyi əziyyətlər və həmin əziyyətlərin bugünkü mükafatları
kimi...
    Həmin illərdə Naxçıvanla Azərbaycanın əsas əraziləri arasında bütün
kommunikasiya əlaqələrinin kəsilməsi əhalinin yaşamını daha da çətin-
ləşdirmişdi. Ulu öndər Heydər Əliyevin dediyi kimi: “Taleyin ümidinə
buraxılmış tənha bir ada”nı xatırladırdı Naxçıvan.

Ailə təsərrüfatlarımız

    Naxçıvan Muxtar Respublikası
Ailə, Qadın və Uşaq Problemləri
üzrə Dövlət Komitəsinin təşki-
latçılığı ilə uşaqlar üçün növbəti
ekskursiya təşkil edilib. Məqsəd
tətil günlərində uşaqların asudə
vaxtlarının səmərəli keçirilmə-
sidir. Ekskursiyada şəhid övlad-
ları, valideyn himayəsindən məh-
rum və xüsusi qayğıya ehtiyacı
olan 24 uşaq iştirak edib. Uşaqlar
əvvəlcə Heydər Əliyev Muzeyi
ilə tanış olublar.
    Sonra ekskursiya çərçivəsində
uşaqların növbəti ünvanı “Ba-
damlı” Mineral Sular Zavodu
olub. Ekskursiya zamanı onlara
bildirilib ki, “Badamlı” Mineral

Sular Zavodunun Naxçı-
van və Bakı şəhərlərində
satış bazaları yaradılıb və
ölkəmizin hər yerində satışı
həyata keçirilir. “Badamlı”
brendi ilə mineral suların
xarici ölkələrə ixracı həyata
keçirilir. Ötən il 3 ölkə yə
500 tondan artıq məhsul

ixrac edilib.
    “Badamlı” mineral sularının
istehsal prosesi uşaqlarda böyük
marağa səbəb olub.
    Ekskursiyanın sonunda uşaq-
lara Naxçıvan Dövlət Film Fon-
dunda vətənpərvərlik mövzusun-
da ekranlaşdırılmış “Ağ atlı oğ-
lan” filmi nümayiş etdirilib.
    Qeyd edək ki, adıçəkilən ka-
teqoriyalardan olan uşaqların asu-
də vaxtlarının səmərəli təşkili
üçün bu səpkidə tədbirlər davam
etdiriləcəkdir.

Naxçıvan Muxtar Respublikası 
Ailə, Qadın və Uşaq Problemləri 

üzrə Dövlət Komitəsinin
mətbuat xidməti

Ekskursiyalar davam edir

Övladını şəfa tapması ümidi ilə
uzaq Sibirdən buraya gətirən Vəfa
Məmmədova da onlardan biridir.
O, bir ana kimi çox sevinclidir və
deyir ki, yurdumuzun havası övla-
dına yeni həyat bəxş etdi. 
    – Allahın ən gözəl hədiyyəsi
də, sınağı da övladdır. Hər bir va-
lideyn üçün dünyanın  ən əziz ne-
məti də  onun övladıdır. Tanrı
mənə də bu şirin paydan bəxş edib.
15 ildir ki, Azərbaycana gəlmə-
mişdim. Bəzən insanın başı  işə-
gücə elə qarışır  ki... Bir zaman
başını qaldıranda illərin keçdiyini
görürsən. Qızımın 13 yaşı var. O,
Naxçıvanı ilk dəfədir, görürdü. Elə
təyyarədən enən kimi onun əhva-
lının dəyişdiyini, nəfəs almasının
asanlaşdığını hiss etdim. Həmin
gün qədim yurdda yerləşən Duzdağ
Fizioterapiya Mərkəzində olduq.
Həkimlər qızımı müayinə edib bir
neçə gün burada qalmalı olacağı-
mızı dedilər. İndiyə kimi çox yer-
lərə üz tutsaq da, müalicənin müs-
bət nəticəsini görə bilməmişdik.
Naxçıvana gəldikdə isə  ilahi mö-
cüzənin şahidi olduq. Artıq az bir
zaman keçməsinə baxmayaraq,
müsbət nəticələr əldə etmişik. Bu-
rada digər bölgələrdən gəlmiş bir
çox insanla tanış oldum. Onların
yurdumun insanlarının, təbiətinin
gözəlliyi barədəki söhbətləri məni
çox sevindirdi.  
    Cəmilə Məmmədova təqaüddə
olan tarix müəllimidir. Gəncə şə-
hərindən gəlib.
     – İllər öncə tutulduğum bronxi-
al-astma xəstəliyindən uzun müddət
müalicə alsam da, xeyri olmayıb.
İllər keçdikcə  isə vəziyyətim daha
da ağırlaşdığından böyük ümidlə
Naxçıvana üz tutdum. Duzdağ Fi-

zioterapiya Mərkəzinə ilk ayaq basdı -
ğım andan ciyərlərimdə açılma, nə-
fəsimdə rahatlıq hiss etdim. Bu mənim
sevincimə səbəb oldu. Müalicə üçün
buraya ilk dəfə gəlməyimə baxma-
yaraq, tibb işçilərinin səmimi mü-
nasibəti sayəsində özümü evimdəki
kimi hiss etdim. Naxçıvanın bir çox
görməli yerlərini gəzmək fürsətini
də qaçırmadım. Qədim torpağın hansı
səmtinə yolumuz düşübsə, orada
 tarixi-mədəni abidələrlə, füsunkar
təbiət mənzərələri ilə qarşılaşmışam.
Ulu Tanrı səxavətini bu torpaqdan
əsirgəməyib, buranı cənnətməkana
çevirib. 

    Qardaş Türkiyədən qonaq gələn
Atılay Aygör İstanbul şəhərində ya-
şayır. Naxçıvana ilk gəlişidir. Deyir
ki, gömrük-keçid məntəqəsindən
Naxçıvan şəhərinə çatana kimi Tan-
rının bəxş etdiyi gözəlliyin insan
əli ilə daha da gözəlləşdirdiyinin
şahidi olmaq çox sevindiricidir. Biz
qardaşıq, bir-birimizin xoş gününü
görəndə sevinir, pis günündə isə
kədərlənirik. Nuhun yurdunun bu
gözəlliyi məni valeh etdi və sevin-
dirdi. Yolboyu gördüyüm hər kənd,
rayon mərkəzi bir-birindən səliqəli
və yaraşıqlıdır. Burada əsas diqqə-
timi çəkən isə insanların hər işdə

öz səylərini göstərmələridir. Gəlişim
həftəsonuna təsadüf etdiyi üçün yol
kənarında ağaclara qulluq edən in-
sanları görürəm. Öyrənirəm ki, onlar
dövlət idarələrinin əməkdaşlarıdır
və istirahət günlərində yol kənar-
larındakı yaşıllıqlara qulluq edirlər.
Bunun özü bir vətəndaşın dövlətinin,
övladının  gələcəyi üçün qoyduğu
ən böyük sərmayədir. Bir çox yer-
lərdə olmuşam və çoxunda vətəndaş
hər işi dövlətdən gözləyir. Burada
isə hər kəs əlbir olub dövlətinə
arxa-dayaq olur.  Hərə öz işini bilir
və vicdanla öhdəsindən gəlməyə
səy göstərir. Bundan böyük Vətən
sevgisi ola bilməz.

    Duzdağ mağaraları haqqında da
fikirlərini bildirən müsahibim deyir
ki, burada insan ürəkdolusu, rahat
nəfəs ala bilir. Sanki oksigen balo-
nuna bağlanmış kimi hiss edir özü-
nü. Buranı gəzməyə gəlmişdim,
amma mənim üçün o qədər yaxşı
oldu ki, bir neçə gecə bu mərkəzdə
qalmağı düşünürəm. 
    Bərat Akdağı əslən istanbullu-
dur.  Həmsöhbətim bir ildir ki, tə-
yinatla İqdıra gəlib. Naxçıvana
onuncu gəlişidir. Deyir ki, son dəfə
bu il Qurban bayramında ata-anası
ilə gəlib. Naxçıvanı çox yaxşı ta-
nıdığını deyir: – Bu diyarı qarış-

qarış gəzmişəm. Əlincəsi, Əsha-
bi-Kəhfi, Möminə xatını, Qara-
bağlar  türbəsi hərəsi bir gözəllik,
bir tarix, bir vətənsevərlik nümu-
nəsidir. Naxçıvan şəhərini gəzdikcə,
onun təmiz, səliqəli küçə və pros-
pektlərini seyr etdikcə düşünürəm
ki, burada Vətəninin hər qarışını
sevən gözəl insanlar yaşayır. Keç-
mişi zənginliklərlə dolu olan nax-
çıvanlıların ürəyi bu yurdun tari-
xindən də zəngindir. Təbiət gözəl-
liklərini tamamlayan da elə insanın
özüdür. Dünyanın bir çox ölkələ-
rində turistlər o qədər də rahat
gəzib dolaşa bilmirlər. Burada elə

əmin-amanlıqdır ki, insan gecəya-
rısı belə, küçəyə rahatlıqla çıxır,
dolaşır. Duzdağ isə bir Tanrı mö-
cüzəsidir. Duz mağaralarının içə-
risində belə bir şəfa ocağının ya-
radılması dövlət qayğısından xəbər
verir. Tanrı öz möcüzələrini bu
torpaqdan əsirgəməməklə, yanaşı,
buranın insanlarının qoluna güc,
ürəyinə təpər də  verib ki, belə bir
yüksək səviyyəli bir şəfa ocağı ya-
ratsınlar. Buranı muzeyə də bən-
zədirəm.  Tunellərlə içəriyə doğru
getdikcə insan yaşadığı aləmdən
bir anlıq ayrılır, sehrli bir dünyada
gəzintiyə başlayır. Burada cənnət
havası var, sanki. Qədim diyarın

təbiəti insanı xəyallar aləminə qərq
edir, füsunkar gözəlliklərə heyran
qalmaya bilmirsən. Naxçıvan qədim
tarixi, müasir inkişafı və qonaq-

pərvərliyi ilə xeyli sayda turisti
cəlb etmək imkanına malikdir. Xal-
qın keçmişinə işıqsalan tarixi abi-
dələr, mənəvi irsimizin qorunduğu
mədəniyyət ocaqları, insana daxili
rahatlıq bəxş edən təbiət guşələri,
milli-memarlıq elementlərinin bərq
vurduğu müasir binalar, səliqə-
sahmanı ilə gözoxşayan abad, geniş
küçələr məni valeh etdi. Bir sözlə,
Naxçıvanı gəzmək insanın ruhunu
dincəldir, könlünü oxşayır.
    Bu yerlərdə olan bilər         
    Necə qəşəngdir Naxçıvan. 
    Cənnət kimi başdan-başa
    Güldür, çiçəkdir Naxçıvan.

    Bu misraların sahibi Zərdab ra-
yon sakini aşıq Müttəlif Əliyev qızı
və nəvəsi ilə qonaq gəlib yurdu-
muza. Deyir ki, çox eşitmişdim,
amma bu qədər gözəl ola biləcəyini
təsəvvür etmirdim Naxçıvanı. Elə
ilk addımda qonaqpərvərlik, xoş
niyyət, səmimiliklə qarşılaşdım.
Bundan gözəl nə ola bilər ki? Ürə-
yim dağa dönür bu gözəl insanları
gördükcə. Taksiyə əyləşirsən, ye-
məkxanaya, bazara gedib əlini bir
nemətə atırsan, buralı olmadığını
bilən kimi “qonağımız olun”, – de-
yirlər. Bu kəlməni elə də çox yerdə
eşidə bilməzsiniz. Şəfa axtarmağa
gəlmişdik, tapdıq da. Sazım-sözüm

vəsf etmək istəyir bu yurdu, misralar
qəlbimdən süzülüb dodağıma axır.
Ulu öndərin şah əsəri Azərbaycanın
tacıdır Naxçıvan. Onun xoş əmə-
lindən yaranan xoş çağlar Naxçı-
vandadır:
    Xəzinə axtaran tapar bu yerdə, 
    Nazlı gözəlləri axtar bu yerdə.
    İgidlər at minib çapar bu yerdə,
     Cəsurlar, qoçaqlar Naxçıvandadır.
    Sərvanə xanım da atasının söz-
lərinə qoşularaq deyir:
    – Oğlum Raufun səkkiz yaşı var.
O, astma xəstəliyinin astanasındadır.
Buna görə də buraya gəlməyimizi
məsləhət bildilər. Burada olduğumuz
bir neçə gün ərzində artıq müalicəvi
təsirini görürük. Yəni oğlumun nəfəs
alması çox yaxşılaşıb. Ümid edirəm
ki, bu ocaqda mənim də övladım
şəfa tapacaq. O bu xəstəliyin cən-
gindən qurtaracaq. Ömürboyu bu
yurda minnətdar olacağam.  
    Bəzən biz yurdumuzun gözəlliyini
görmədən, kəşf etmədən gözəllik,
şəfa axtarmaq  ardınca uzaq ölkələrə
gedirik. Amma yaşadığımız yer ilə
heç bir bağlılığı olmayan insanların
dilindən elimiz-obamız, insanlarımız
haqqında belə gözəl sözlər eşidəndə
əmin oluruq ki, elə əsl cənnətin adı
Naxçıvandır.

- Ramiyyə əKBəRovA

Bir udum havanın sorağı ilə

    “Zərərli vərdişlərə yox deyək,
həmişə sağlam olaq!” devizi ilə ke-
çirilən yarış İlham Əliyev adına
Olimpiya İdman Kompleksində re-
allaşıb. Naxçıvan Kikboksinq Fe-
derasiyası ilə Gənclər və İdman İda-
rəsi tərəfindən birgə təşkil olunan
birinciliyə “Naxçıvan-1”, “Naxçı-
van-2”, “Kəngərli”, “Odlar yurdu”
və “Turan” döyüş klublarından, ümumilikdə, 110
idmançı qatılıb. Görüşlər 3 yaş kateqoriyasında 22
çəki dərəcəsi üzrə keçirilib. 
    Olimpiya sisteminə əsasən qaliblərin müəyyən olun-
duğu yarışda 8-9 yaş qrupu üzrə Məhəmməd Qasımov
(20 kiloqram, “Turan” döyüş klubu), Rauf  Hacızadə
(22 kiloqram, “Turan” döyüş klubu), Yusif Sadiqov (24
kiloqram, “Turan” döyüş klubu), Eldar Novruzov (26
kiloqram, “Turan” döyüş klubu), Tunar Abdullayev (28
kiloqram, “Turan” döyüş klubu), Yaqub Hacıyev (30
kiloqram, “Turan” döyüş klubu), Rəsul Əsgərov (32 ki-
loqram, “Turan” döyüş klubu) qalib olublar. 
    10-11 yaşlılar arasında Ramil Əliyev (26 kiloqram,
“Turan” döyüş klubu), Onur Əliyev (28 kiloqram,
“Turan” döyüş klubu), Əli Nəsrullayev (32 kiloqram,
“Kəngərli” komandası), Etibar Allahverdiyev (34 kilo-
qram, “Turan” döyüş klubu), Şahmərdan Vəli (37 kilo-

qram, “Turan” döyüş klubu),
Əbülfəz Cəfərov (40 kiloqram,
“Turan” döyüş klubu), Vaqif Qu-
liyev (43 kiloqram, “Turan” dö-
yüş klubu) ilk sırada qərarlaşıblar. 

12-13 yaşlıların mübarizəsində
isə Fərid Orucov (32 kiloqram,
“Turan” döyüş klubu), Sərdar
Qurbanov (35 kiloqram, “Turan”

döyüş klubu), Səid Abbaslı (38 kiloqram, “Turan” döyüş
klubu), Oğuz Məmmədli (42 kiloqram, “Turan” döyüş
klubu), Sadiq Kərimov (45 kiloqram, “Turan” döyüş
klubu), İsmayıl Hüseynzadə (48 kiloqram, “Turan”
döyüş klubu), Hüseyn Zamanlı (50 kiloqram, “Turan”
döyüş klubu) və Məhəmmədəli Qasımov (50+ kiloqram,
“Turan” döyüş klubu) rəqiblərini məğlub edərək fəxri
kürsünün ilk pilləsinə qalxıblar. 
    Komanda hesabında “Turan” döyüş klubu 1-ci olub.
“Kəngərli” komandası 2-ci, “Naxçıvan-2” isə 3-cü sırada
qərarlaşıb. İlk üçlükdəki idmançılara diplom və medallar
təqdim edilib.

Havasına, suyuna, torpağına, daşına  vurğun olanlar bilər
bu yurdun necə cənnətməkan olduğunu. Torpağında bitən bitkilər,
köksündən qaynayıb çıxan mineral sular  neçə min dərdin dərma-
nıdırsa, elə havası da elədir gözəl yudumuzun. Dünyanın çox
yerini gəzib, dərdinə dərman tapa bilməyənlər çarəni burada –
Naxçıvanda tapırlar. Dərin, ürəkdən  bir nəfəs almaq üçün ildə
bir neçə dəfə Naxçıvana üz tuturlar. 


